
Инеш.

Хәҙерге башҡорт прозаһында шәхес яҙмышы, кешенең үҙ – ара мөнәсәбәттәре, заман – шәхес, заман – әхлаҡ мәсьәләләре күтәрелә. Әммә ләкин йәш яҙыусылар йыш ҡына тормоштоң ҡатмарлы яҡтары, бөгөнгө көн, кеше яҙмышы менән бәйле етди темаларҙы күтәрә алмай ыҙалана. Улар, ғәҙәттә, үҙҙәренең йәшлегенә, һөйөү – мөхәббәт хистәренә арналған шиғыр яҙыу менән сикләнәләр.

Һәр талантлы яҙыусы башҡаларҙан айырылып торған, тик бер уға ғына хас булған үҙ тауышын таба. Әҫәрҙәрендә ул тормоштоң эске ағышына үтеп инә, өр – яңы донъя аса, кеше эшмәкәрлеген, уның психологияһын бөтә ҡатмарлығында һынландыра. Тормошҡа ҡараштарының әҫәрҙәге дөйөмләштреүҙең ижтимағи яҡтан әһәмиәтле булыуы, стиль үҙенсәлектәре менән айырылып торған бындай яҙыусы халҡының рухи мәҙәниәтен байытыуға айырым өлөш индерә.

Ринат Камал – тап шундай әҙиптәрҙең береһе ул.  Баштан уҡ башҡорт прозаһында ныҡлы тамыр ебәреү һи​рәктәргә насиптыр. Ринат әҙәбиәттең күркәм күрнәсәһендә форма төрләндереп, жанр талымлап, өйрәнсекләнеп маташманы, ә проза​быҙҙың быға тиклем күнегелгән үҙ кешеһе булды ла китте.
Өйрәнелеү кимәле: Ринат Камал ижады тураһында күп яҙылған. Күренекле әҙәбиәт белгестәре Ғ.Рамазанов, М.Ғәйнуллин, С.Сафуанов, Р.Аҙнағолов, Р.Низамов яҙыусының әҫәрҙәренә үҙҙәренең ҡараштарын, эскерһеҙ баһаларын, ҡайһы бер тәҡдимдәрен әйтә килә. 

Әйтеп китергә кәрәк, Ринат Камалдың әҫәрҙәрен уҡыусылар ҙа битараф ҡалмайҙар, мәҫәлән М.Искәндәрова, А.Шәрипова, Д.Зәйнетдинова һ.б. матбуғат биттәрендә үҙ фекерҙәрен белдерәләр.

Тикшеренеү маҡсаты: Ринат Камалдың әҫәрҙәрен ентекле рәүештә  өйрәнеү.

Тикшеренеү бурыстары: “Таня - Таңһылыу” романындағы, “Ҡасыу”, “Бәлә” повестарындағы проблемаларҙы хәҙерге  заман күренештәре менән паралель тикшереү.

Ғилми яңылыҡ: был проблема етешле кимәлдә өйрәнелмәгән, шуныһы менән был хеҙмәт актуаль. 

Тикшеренеүҙең теоретик әһәмиәте: Ринат Камалдың әҫәрҙәрен өйрәнеү нигеҙендә , унда сағылған проблемалар аша уҡыусыларҙа әхләҡи, рухи ҡиммәттәр тәрбиәләү.

Тикшернеүҙең практик әһәмиәте: башҡорт теле һәм әҙәбиәте уҡытыусыларына, филология факультеты студенттарына методик ярҙам күрһәтеү.

l Ринат Камалдың тормош һәм ижад юлы.
1. Ринат Камалдың тормош юлы.
Һуңғы йылдарҙа әҙәбиәткә килеүсе йәштәрҙең тәржемәи хәле үтә бер төрлө була башланы: ауыл мәктәбе, юғары уҡыу йортоноң фило​логия бүлеге, редакция... Шуға күрә йәш яҙыусылар йыш ҡына тор​моштоң ҡатмарлы яҡтары, бөгөнгө көн, кеше яҙмышы менән бәйле етди темаларҙы күтәрә алмай ыҙалана. Улар, ғәҙәттә, үҙҙәренең йәш​легенә, һөйөү-мөхәббәт хистәренә арналған шиғырҙар, яҙыу менән сик​ләнәләр, ә оло проза күренеше булырҙай әйберҙәр, ҙур сәхнәгә күтә​релерҙәй драмалар тыумай.
Ринат әҙәбиәткә урау-урау юлдарҙан килде. Ул 1954 йылдың 28 июнендә Мәсетле районының Дыуан-Мәсетле ауылында тыуған
. Атаһы Әлтәф - колхозсы, әсәһе Мәрйәм магазинда һатыусы булып эшләй.

1971 йылда урта мәктәпте тамамлағас, тәүҙә йәмле Эй буйында урынлашҡан тыуған ауылындағы колхозда эшләй, мал ҡарай, тракторсы ярҙамсыһы була. 
1972—1974 йылдарҙа Совет Ар​мияһында хеҙмәт итә, бер аҙ Мәсетле район газетаһында ла эшләп ала. Шунан һуң ғына Өфөгә килә. Врач булырға хыялланып, меди​цина институтына инә. Әммә был ваҡытта шиғырҙар, нәҫерҙәр, хикә​йәләр яҙған, ҡайһы берҙәрен хатта баҫтырырға йөрьәт иткән егетте әҙәбиәт донъяһы үҙенә нығыраҡ тарта, һәм ул, бер йыл уҡығас, до​кументтарын университеттың тел һәм әҙәбиәт факультетына илтә... Университеттағы «Шоңҡар» ижад түңәрәгенә лә тик икенсе курстан ғына йөрөй башлай. Әйткәндәй, бында ул тотошлай әҙәби мөхиткә сума.
Ләкин университетты тамамлағас та әле Ринат Камалов Өфөлә, Гәзит-журнал редакциялары тирәһендә ҡалырға ашыҡмай. 1980— 1985 йылдарҙа Учалы районының Өргөн һигеҙ йыллыҡ һәм Мәсетле районының Дыуан-Мәсетле урта мәктәптәрендә башҡорт, рус теле әҙәбиәттәре фәнен уҡыта. Ва​ҡытлы матбуғатта хикәйәләре баҫылып, уҡыусылар араһында таны​лыу алғас ҡына Өфөгә күсеп килә.
Шулай итеп, 1985 йылда ишле ғаиләһе менән Өфөгә күсенә, Башкортостан радиоһында эшләй башлай. Совет төҙөлөшө һәм әҙәбиәт редак​цияларында биш йыл репортер һәм бүлек мөхәррире була.
1990-1991 йылдарҙа Яҙыусылар союзының пропаганда бю​роһы директоры вазифаһын атҡара. Ә 1991 йылдан ошо көнгә тиклем «Ағиҙел» журналының әҙәби тәнҡит һәм библио​графия бүлеге мөхәррире, Башҡортостандың атҡаҙанған мәҙәниәт хеҙмәткәре.

2. Ринат Камалдың ижад юлы.
Проза жанрында әүҙем ижад итеүселәрҙең береһе Ринат Камал үҙенсәлекле тауышы, стиле, әҫәрҙәренең идея-тематик йөкмәткеһе, композицияһы менән үҙ уҡыусылары алдында күҙгә күренеп үҫә, абруй ҡаҙана бара. Уның повестарын, романдарын, хикәйәләрен ҡабат-ҡабат уҡыным. Яҙыусы хыялындағы донъяны үҙем йәшәгән донъя менән са​ғыштырып ҡарайым. Үҙемдең елкәмдә татыған проблемалар ме​нән «Таня-Таңһылыу», «Бәлә», «Оҙонтал», «Сабыр йән», «Арыған кеше» һәм башҡа әҫәрҙәрендәге киҫкен идеялар, мәсьәләләрҙең йәнәшәлеген рух, яҙмыш, милләт, тел, бөгөнгөлөк, киләсәк кимәлдәрендә, типтар һәм типиклыҡ төшөнсәләре юҫығындағы үлсәмдәргә һалам. Мин йәшәгән донъя алсаҡмы, әллә Камал һынландырған йәшәйеш ҡырыҫмы? Бөгөнгө йәшәү рәүешебеҙҙең фажиғәләре менән әҙип әҫәрҙәрендәге донъяның кеше яҙмышына мөнәсәбәтле ығы-зығылары араһындағы оҡшашлыҡтарҙы йә айырма-тайпылыштарҙы дөйөм кешелек намыҫы бизмәненә һалам. Ҡайһы яҡ һәлмәгерәк, йәнә Ошо юҫыҡтан ҡарағанда Ринат Камалдың ижад юлы һиҙелерлек айырылып тора.
Тормоштоң әсе һурпаһын сеүәтәләп эсеп, заманыбыҙҙың ҡырыҫ елдәрен елегенә үткәреп, тормош тәжрибәһе туплап, яҙыусылар мөхитенә аяҡ баҫҡас ҡына, «Бәлә» (1993), «Таня-Таңһылыу» (1996) һәм «Мөхәббәт дошмандары» (2001) китаптары тыуҙы. «Бәлә» китабына ошо исемдәге повесть, «Уйнашсы Фәсхи», «Мөхәббәт әсән яза», «Тәьминәтселәр һәм ҡулланыусылар», «Ыҙалы йәндәр», «Зина ҡылыусы» ише хикәйәләр һәм «Сәйер мөхәббәт», «Михнәт төйөнө», «Көсөк менән сабый», «Мәке уйыусы» кеүек фәлсәфәүи новеллалары тупланған. Ә «Таня-Таңһылыу» йыйынтығына ошо исемдәге сентименталь роман менән радио журналистарына арналған «Түңгәк», «Убыр», һәм «Ят бауыр» повестары һәм «Ике ғүмер» повесы инә. «Мөхәббәт дошмандары» китабын шулай уҡ повестар йыйынтығы тип атарға мөмкин. «Арыған кеше» әҫәре үҙәгендә - йәмғиәт ҡанундары менән бәхәскә инеүсе егеттең енәйәтсегә әүерелеүе, ә «Ҡасыу» повесында күренекле башҡорт балеты бейеүсеһе Рудольф Нуриев менән Башҡортостандың атҡаҙанған мәҙәниәт хеҙмәткәре донъяла танылыу алған художник-сюрреалист Эдвард Шаһиев (Йыһангир) яҙмышы тасуирлана.

«Түңгәк», «Убыр», «Ят бауыр» повестары радиожурналистар тор​мошона арнала, һүрәтләү объектының берлеге, идея йөкмәткеһе, об​раздар бирелеше йәһәтенән улар айырылғыһыҙ бер шәлкем тәшкил итә. Хатта тәүге икеһен байтаҡ уртаҡ образдар ҙа берләштерә; шуға улар бер әҫәрҙең ике киҫәге лә һымаҡ ҡабул ителә.
«Кәрһеҙ ир» повесының төп геройы йәш химик Уйылдан менән Ниса матур тормош ҡора, әммә кәрһеҙлек сире уларҙың ғаиләһен генә түгел, шәхестәрен дә тарҡата. «Мөхәббәт дош​мандары» әҫәре хәрби сборға алынған Хәнифтең хәтәр яҙмышы хаҡында, ә «Яза» повесында укытыусылар менән уҡыусылар араһындағы ҡатмарлы мөнәсәбәттәр һүрәтләнә.
Баштан уҡ башҡорт прозаһында ныҡлы тамыр ебәреү һи​рәктәргә насиптыр. Ринат Камал әҙәбиәттең күркәм күрнәсәһендә форма төрләндереп, жанр талымлап, өйрәнсекләнеп маташманы, ә проза​быҙҙың быға тиклем күнегелгән үҙ кешеһе булды ла китте. Инде ижадының һәм тормошоноң тура һәм таҡыр юлына төштөммө, донъям теүәлләнде, кинәнеп ижад итәмме тигәндә, яҙмыш үҙенең яңы һынауҙарын әҙерләп торған икән. Ниңә бәхет көҙө иртә килә, яҙмыштың был ҡырауҙары бәндәһен уғата каты һуға? Яҙыусы үҙе раҫлауынса, был ваҡиғалар уның тормошон киҫә үҙгәртә, улай ғына ла түгел, ижадына ҙур тәьҫир яһай. «Миңә, ахырыһы, был донъялыҡта тыныс йәшәү, йән тыныслыҡтары та​бып, яҙышып ҡына ятыу яҙмағандыр» тигән уйҙарға ла тарый ул
.
1986 йылда әсәһе Мәрйәм апай 58 йәшендә үлә, ә бер - нисә йыл әүәл тормош юлдашы уҡытыусы Әлфирә 49 йәшендә вафат булды. Уларҙың өс улы, мөхәббәттең өс емеше - Азамат, Мәғәсүм, Юлай ҡалды.
Әйтергә кәрәк, был ваҡиғалар Ринат Камалдың ижади кризисына ла сәбәп булды. Ошондай ҙур юғалтыуҙарҙан һуң әҙип шаңҡып ҡалды, ә ҡәләме шымып торҙо. Ижадсының шәхси тормошон ижадынан айырып ҡарау мөмкин түгел: ижад иң тәүҙә күңел эше, йөрәгеңде уҡыусыңа асып һалыу... "Тормошом урталайға ярылды: Әлфирә менән үткән ғүмерем һәм Әлфирәһеҙ тормошом... Әсәйем менән ҡатыным ике яғымда торған ике фәрештәм бул​ған... -Уларһыҙ нисек йәшәрмен, ҡайһылай ижад итермен, тип үрһәләндем, оҙаҡ ваҡыттар, иҫәңгерәп, яҙыша алмай йөрөнөм,"
 -тип хәтерләй яҙыусы... Күрәһең, беҙ әҙиптәрҙең ижадын, тормош биографияһын өйрәнгәндә шәхестең был яҡтарына аҙ иғтибар итәбеҙҙер, былар - тормош ваҡлыҡтары, ижадҡа бер ҡағылышы ла булмаған әйберҙәр, тип ҡул һелтәп кенә ҡарайбыҙҙыр. Ә яҙыусы әсәһе йәғни иле, ер-һыуы рухынан, ҡатыны йәки мөхәббәте усағынан илһам ала бит. Әҙип шәхесе ошо ике инештән башлана, бары ошо ике илһам сығанағы менән генә һутлана һәм бөтөн була: ижадсының үҙендә лә, ижадында ла ошо ике илһам утының, ошо ике мөхәббәт ошоноң булмышы сағыла.
 Ринат әсәһенә арнап "Мәғҙән магазины" ("Баныубикә"), романын, "Ике ғүмер" повесын яҙҙы, ә һөйөклө ҡатыны Әлфирә, мәҫәлән, "Кәрһеҙ ир" повесындағы Ниса, "Таня-Таңһылыу"ҙағы Фәнисә кеүек героиняларҙың прототибына әйләнде. "Таня-Таңһылыу" сентименталь романының, "Талаҡ" романының сюжетын да авторға Әлфирә һөйләй. Ринат Камал үҙенең һуңғы романдарының береһен "Әлфирә" тип атаны. Ысынлап та, был героинялар ниндәйҙер кимәлдә уҡыусыға ысынбарлыҡтағы Әлфирәне сырамытырға мөмкинселек бирер. "Әлфирәм минең әсән Дантеның Биатричеһы, Петрарканың Лаураһы, Пушкиндың Натальяһы, Мостайҙың Раузаһы, ул - минең ерҙәге берҙән-бер мөхәббәтем, ысынбарлыҡтағы тоғро ҡатыным, ижадтағы беренсе цензорым, хәҙер инде хәтирәмә түгел, ә хыялыма әйләнгән бәхет ҡошом... Күрәһең, ысын бәхет һауаларҙа ғыналыр, хыял ғыналыр," - тип һанай әҙип.

    Прозаик төп герой тормошон күберәк уның йәнәшендә хәрәкәт иткән икенсе персонаж күҙлегенән тороп һүрәтләй. «Таня-Таңһылыу»-ҙа ла, «Бәлә»лә лә шулай. Хикәйәләүселәр үҙҙәре лә йәнле образдар булып һынлана, улар ҙа уйлана, һыҙлана, ваҡиғаларға үҙ баһаларын -куя, тормош, донъя ағышы, бәхет тураһында баш ваталар. Шуның менән бергә уларҙың төп вазифаһы — фажиғәле яҙмышлы теге герой​ҙарҙы ҡылыҡһырлауҙа. Был алым повестарҙа булһын, «Таня-Таңһы-лыу»ҙа булһын хис-тойғолар ҡайнарлығын, психологик көсөргәнеш​лекте, фекер тәрәнлеген «булдырыша». Өҫтәүенә, әлеге романда Таня-Таңһылыу хаттарына мөрәжәғәт итеү персонаждың бөтә күңел түрен, рухи ғазаптарын уҡыусы алдында тулы итеп күрһәтеүгә мөмкинлек •аса. Беҙгә ҡалһа, ул хаттарҙы бер аҙ кәметеү йә иһә ҡыҫҡартыу әҫәр​ҙе йыйнаҡлай төшөр ине.

Яҙыусының тормошто сағылдырыу һәм геройҙарҙы кәүҙәләнде​реү яғынан күҙгә бәрелеп торған йәнә бер һыҙаты — ул үҙе һүрәтлә​гән образдарҙың «эсенә» инеп ултырыу (урыҫса әйткәндә — перево-площение) оҫталығы. Беҙ бының менән «Бәлә» йыйынтығындағы «Эт күңеле» хикәйәһендә үк осрашҡайныҡ. Ҡала ситендәге өйҙәрҙе еме​реп, кешеләрҙе күп ҡатлы йорттарға күсергән саҡта, үҙ нигеҙен таш​ларға- теләмәгән эт тураһында яҙғанда, прозаик донъяға, кешеләргә ана шул аҡыллы хайуан күҙенән ҡарап баһа биреүҙе хуп итә. Хикә​йәне уҡығанда үҙеңде лә шул эт урынында итеп хис итә башлай​һың. «Ике ғүмер»ҙә, «Таня-Таңһылыу». романында яҙыусының ҡатын-ҡыҙҙар күңел донъяһына тәрән үтеп инә алыуы ғәжәпләнерлек. Ир-әҙиптең ҡатын-ҡыҙ күңелен шул тиклем тоя алыуына ҡайһы берҙә аптырап та ҡалаһың.
Бынан тыш Ринат Кәмалдың һүҙ менән нескә эш итеүен дә бил​дәләге килә. Ул үҙе тыуып үҫкән яҡтың, төньяҡ-көнсығыш башҡорт​тарының тел байлығын әҫәрҙәрендә мул файҙалана, мәҡәл һәм әй​темләрҙе урынлы ҡуллана, һөҙөмтәлә авторҙың үҙ телмәре, лә бик йәнле.

Ринат Камаловтың әҙәбиәткә, ижад эшенә етди ҡарауы үҙенең тәүге яҙмаларын китап итеп сығарырға ҡабаланып бармауында ла күренә. Уның беренсе китабы — «Бәлә» исемле повесть, хикәйәләр һәм новеллалар йыйынтығы — тик 1993 йылда әҙип инде дүртенсе тиҫтә​һен тултырып килгәндә генә донъя күрҙе. Ошо тәүге китап уҡ әҙә​биәтебеҙгә шаҡтай өлгөрөп еткән проза оҫтаһының килеүе тураһын​да хәбәр итте.  Р.  Камал, яҙыусы булараҡ, тормошто үҙенсә күрә, үҙенсә баһалай, әҙәбиәттә бығаса күҙ йомоп үтелгән күренештәргә, ауыр һәм ҡатмарлы яҙмыштарға мөрәжәғәт итә. Уларҙы һүрәтләгән​дә, ошо хәл-ваҡиғаларҙы килтереп тыуҙырған сәбәптәргә, мөхиткә лә байҡау яһай, бөтәһен уҡыусы хөкөмө алдына ҡуя. Үҙе лә, аныҡ ҡарашлы әҙип булараҡ, ҡәтғи һүҙен әйтә.

 ll. Ринат Камалдың әҫәрҙәрендә бөгөнгө көн проблемалары.
1. Дауылдар туҙҙырған ғүмер.
«Таня-Таңһылыу» романы һәр кем күңеленә тәҡдир рәүешендә уйылған яҙмыштың сағылышы түгелме? Бына ошо һорау борсой мине. Туған тел, мәктәп, туған телдә аралашыу мөхите минең көндәлек эшем, уйым, хыялым булғанғалыр. Милли тел, милли рух, милли үҙаң, милли мәҙәниәт - кешелектең йәшәйеш донъяһы. Таңһылыу ана шул донъянан мәхрүм.
...Педагогия училищеһын тамамлағас, урыҫ ауылында урыҫ те​ле уҡытыусыһы итеп ебәрелгән башҡорт ҡыҙы Таңһылыу урыҫ еге​тенә ғашиҡ була. Шунан һуң башлана ла инде уның бәләләре... Ҡыҙ яғы: «Егет беҙҙең милләттән түгел, килешә-яраша алмаҫһығыҙ... Ди​небеҙ ҙә, йолаларыбыҙ ҙа башҡа, бер ҙә генә йәбешмәй...» — тип өгөт​ләһә, егет яғы ҡыҙҙы «басурманка» тип бара, үҙҙәре араһына ҡабул итмәй.
Ысынлап та, шундай мөнәсәбәттәр йәшәгәндә, шундай эскесе Петрикҡа кейәүгә сыҡмаҫҡа ине кеүек, сыҡһаң да, айырылышырға мөм​кин һымаҡ. Тик, урыҫ әйтмешләй, кеше күңеле—«потемки», ә мөхәб​бәт— мөғжизә. Күңел — даръя, мөхәббәт — ҡойон. Әҙип ана шул үҙе үк баш бирмәҫ мөхәббәт ҡолона әйләнгән, шул арҡала башҡалар ҙа аңлай алмаҫтай ҡылыҡтар ҡылған, ахырында сиргә һабышҡан ҡыҙ образын тыуҙыра, ҡатмарлы һәм ҡаршылыҡлы тойғоларҙы һүрәтләй. Таня-Таңһылыуҙың мөхәббәт тойғоһо милли хистән дә, дини ҡанун​дарҙан да, хатта әхләҡ ҡалыптарынан да өҫтөнөрәк булып сыга.
Таня-Таңһылыу яҙмышында һуңғы йылдарҙа башҡорт халҡы ду​сар ителгән рухи яҙмыш та күпмелер сағылыш тапҡан. Башҡорт ауы​лында тыуып үҫкән ҡыҙ үҙ телендә уҡыуҙан, яҙыуҙан мәхрүм, хатта Таңһылыу Шәриф ҡыҙынан Татьяна Владимировнаға әйләнгән, урыҫ романстарын һуҙа, ә «слон»дың башҡортсаһын белмәй, бөркөттәй башҡорт Ғәйфулланан йөҙ сөйөрә, ә эскесе Петрға ҡаплана.
«Таня-Таңһылыу» романында күренекле әҙип Ринат Камал үҙ илендә тереклек итеп маташҡан, төп милләт тип аталған халыҡтың йылдан-йыл милләтһеҙләнә барыуын сағылдыра. Был проблеманың ҙурлығын, актуаллеген, әһәмиәтен, замансалығын иҫбатлап тороуҙың кәрәге юҡтыр, минеңсә. Әммә ошо романдағы бер бәләкәй генә өҙөккә бөтә иғтибарҙы туплайыҡ әле
:
· Николай Григорьевич, ә нишләп беҙҙең мәктәпкә, рус мәктәбенә, уҡытырға гел националкаларҙы ебәрәләр ул?

· һе, Полина, һин дә ҡыҙыҡ кеше, - тип көлә хужа. -Беҙгә Башҡортостанда уларҙы ебәрмәй, кемде ебәрһендәр? Улар мәктәптә беренсе кластан уҡ русса уҡый, унан училищеға, институтҡа инә, унда ла русса, һуңынан да. Улар, башҡорт булһалар ҙа, башҡортса уҡымаған бит. Русса уҡып сыҡҡан, уҡытыусы булған, уҡытыусылыҡҡа һәләте булған башкирка ҡайҙа барһын?

· Ә башҡорт мәктәбенә?

· Башҡорт мәктәбенә бара алмай, улары әҙ ҙә... Бына Таняны ғына ал. Үҙҙәренең Түбәһендә бер нисә рус ғаиләһе бар, ти. Мәктәп тә - русса. Таня беренсенән үк русса уҡый. Пед​училищела ла русса - ул ҡайҙа барһын?

· Русса романстарҙы шәп йырлай...

· Эһе, «Матроска»ны етеҙ бейей...

Башҡорт иленә ябырылған икенсе фажиғә бына ошо өҙөктә бик асыҡ әйтеп бирелгән. Ул фажиғәнең тәрән серен, мәғәнәһен Ринат Камал бик яҡшы аңлай. Ул уҡытыусы булып эшләгән, мәктәптә балаларҙы   башҡорт   теленә,   әҙәбиәтенә   өйрәткән   кеше.   Был һуҡмаҡтың соҡор-саҡырҙарын үткән, ябай арифметика (мәҫәлән, ике икең - дүрт) кеүек күренгән ғәмәлде лә сисә алмаҫлыҡ проблемаға әйләндереүсе мәғариф етәкселәренең наҙанлығы менән йөҙгә-йөҙ бәрелгән уҡытыусы-әҙип кенә Таңһылыу кеүек ме​ңәрләгән телһеҙ башҡорттарҙың яҙмышын аңлай алалыр. 
Роман прологтан, биш бүлектән, эпилогтан тора. һәр бүлектең йөкмәткеһенә тәғәйен эпиграф бирелә. Шул эпиграфтан сығып та бүлектә сағылдырылған хәл-ваҡиғаларҙың айышын тоҫмаллап була.
Дауыл тарафынан ағастан өҙөп төшөрөлгән һары япраҡтың яҙмышы - һәр эпиграфтың йөкмәткеһе.
Таңһылыу - романдың төп геройы. Ул урыҫ мәҙәниәтенә, теленә табыныусы. Замана «бөйөклөгө»нә ынтылыусы, «алдынғы ҡарашлы» булырға теләүсе зат. Заман еле уны Таңһылыуҙан Таняға әйләндерә. Ундай әйләнсектәр башҡорт милләтенә төшкән ҡаза, ҡайғы, фажиғә, ғәрәсәт. Ул бәләне, минеңсә, иң беренсе сиратта ата-әсәләр үрсетә. Ата-әсә тәрбиәһе баланың күңелен дә рухһыҙландыра. Милли рухһыҙ зат бер милләттең дә таянысы була алмай. Таңһылыу үҙ ерендә, үҙ илендә тамыры өҙөлгән, сит милләткә тамырлана алмаған гөл, бәлки, төп олононан өҙөлөп төшкән һары япраҡтыр, һуңғыһы инде ел хөкөмөндә. Таңһылыу - еренә еректерер, иленә илектерер әсә теленән биҙҙерелгән зат.
Тәбиғәттә, тормошта бер емеш ағасының ботағын икенсе емеш ағасының ботағына беректереү, ялғау күренеше бар. Шулай уҡ бер кешенең тән ағзаһын икенсе кешенең организмына күсереп ултыртыу ҙа медицинала яңылыҡ түгел. Был процесты бик оҫта һәм үҙ ваҡытында башҡарғанда, ағас та, кеше организмы ла сит материяны ҡабул итә. Әммә милләт, халыҡ тәбиғәте икенсе бер милләт кешеһен үҙенеке итеп ҡабул итә алмай. Те​лен, мәҙәниәтен, ғөрөф – ғәҙәтен үҙенекеләй итеп, туған итеп ҡарағанда ла, һин сит мөхиттең тәбиғәтенә үҙ булып китә алмаясаҡһың. Тәбиғәттә өйөр законы бар. Бер өйөр сит өйөр берәмеген үҙ итмәйәсәк. Ринат Камалдың «Таня-Таңһылыу» романының төп идеяһы, асылы, мәғәнәһе лә ана шуға ҡайтып ҡала.
Таңһылыуҙың Таня булып китеүендә ул үҙе ғәйеплеме? Баштан уҡ шуны әйтергә кәрәк: бишектәге бала бишкә төрләнә, тиһәләр ҙә, ата-әсәнең тәрбиә биреү рәүеше баланы бишкә төр​ләндерә. Милләт асылы, рух, аң, аҡыл, фекерләү һәләте, донъяға ҡараш, баһа, анализ, синтез кеүек психологик үҙенсәлектәр әсә һөтөнән, ата ҡанынан ярала, моронлай. Тимәк, Таңһылыу әсән ундай шарттар булмаған. Шуға күрә, инәһе тун бесмәгән, атаһы уҡ юнмаған ғаилә шарттарында Таңһылыу ни күрһен? Ояһында ни күрһә, осҡанында шул булыр, ти халыҡ аҡылы. Таңһылыу үҙ белдеге менән Таняға әйләнмәгән. Ғаилә психологияһы, тәр​биәһе милләт психологияһынан, педагогикаһынан айырылған.
Халыҡтың йәшәү рәүешен замандың әсе елдәре лә һыуындыра. Сараһыҙҙың көнөнән кеше заманса йәшәй башлай. Замансалыҡ милли хис-тойғоно ла, ихтыярҙы ла емерә. Мәҫәлән, «һәр кем үҙ   туған   телендә   белем   алыуға   хоҡуҡлы», - тип   төп   законда яҙылған
. Әммә ул бойомға ашманы, әле лә ашмай, ә киләсәк-билдәһеҙлек. Белем биреү усаҡтары урыҫ телендә дөрләй. Туған телдәр айырым предмет рәүешендә (аҙнаһына сәғәт ярым тел, сәғәт ярым әҙәбиәт өйрәнелә) генә уҡытыла. Милли мәктәптәр (бөтә   предметтар  ҙа  туған  телдә  өйрәнелә  торған)  бөтөрөлдө. Хәҙерге   көндә   башҡорт,   татар,   сыуаш   һ.б.   телдәр   айырым предмет   рәүешендә   уҡытылған   мәктәптәрҙе   милли   мәктәптәр тип йөрөтә башланылар. Бына ошо шарттарҙа ата-әсә ни ҡыла ала?   Был   осраҡта   милли   тойғо,   милләттең   яҙмышы   артҡы планға күсә бара. Ата-әсә үҙ балаһын нисек тә булһа уҡытырға, кеше  итергә тырыша.  Илдә  милли  мәктәп  булмаған кеүек  үк юғары   уҡыу  йортонда  ла   фәҡәт  урыҫ  телендә   белем   биреү нығынған.  Бала, урыҫса яҡшы белмәһә,  вуз ишеген  асып  инә алмай.   Ата-әсәләрҙә  туған  телгә  кире  мөнәсәбәт  бына  шунан башлана ла инде. Урыҫ телендә аралашып үҫмәгән бала белем алыуға һәләтһеҙ тип иҫәпләнде. Белем биреү теорияһы (дидактика) уҡытыу практикаһынан айырылды. Ватан дидактикаһына нигеҙ һалыусыларҙың (К.Д. Ушинский, П.П. Блонский һ.б.) «Туған тел-кешене үҫтереү сараһы» тигән концепцияһы иҫәпкә алынманы. Советса   йәшәү   рәүеше   милләттәрҙе   урыҫлаштырыу   идеяһын тормошҡа ашырҙы. «Эй Ер, Күк иңе, Ҡояш, әйтегеҙсе! Үләндәр, сәскәләр,   тымһығыҙ.    Әйтегеҙсе,   ҡайындар!    Ғәзиз   тупраҡ, өндәшмәйһең. Ниңә шулай донъя?» - тип яҙыусы ла оран һала, һыҡтай, әрней. Тыуған донъяның милли биҙәктәре милләт әсән бикле.  Улар евротөҫ,  евростиль,  евромода һәм  башҡа шундай евро менән бәйләнешле евроцентризм ҡоршауында ҡалды. Бына ошоларҙан   сығып,    Ринат   Камалдың   романындағы   фажиғә эҙемтәләрен күҙалларға мөмкин.
Таня-Таңһылыу -'илгә, тотош милләткә килгән бәлә-ҡазаны үҙ иңендә, үҙ йөрәгендә татыусы ике миллионға яҡын халыҡ​тың бер вәкиле.
Романдағы сюжетты Таңһылыуҙың утыҙ ете хаты үҫтерә. Улар  хаттар  ғына түгел,  ә  Таңһылыуҙың утыҙ  ете поэмаһы. Ана шул шиғри хистәрҙең ҡайһы бер моңон тыңлап ҡарайыҡ әле: «Кисә ҡоштарҙың төньяҡҡа осҡанын күҙәттем. Торналар. Күңелде   аңлатып   бирә   алмаҫлыҡ  моңһоу   хис   сорнаны.   Был ҡайғы   ла  түгел,   әйтә   алмайым,   әллә   һағыш,   әрнеү,   үкенес -бөтәһе лә бергә буталған, буғай. Ул мәлдәрҙә мин - мин түгел инем».   «Алһыу   тандар   атыр,   ҡояш   көлөр,   ҡоштар   һайрар, бөрәләр   шартлап   ярылыр   тип   өмөтләнәбеҙ.   Сафлыҡ,   паклыҡ биләр донъяны...  Әлбиттә,  әҙәмгә  өмөт, иман,  инаныу кәрәк... Шунһыҙ ул йәшәй алмай. Әйҙә, инан, өмөтлән, тырыш, бәндә!»
 Таңһылыу хис-тойғо донъяһында талпына, донъяла үҙ урынын, бәхетен эҙләй. Ожмахтан тамуҡҡа, тамуҡтан ожмахҡа оса. Әйтерһең дә, ул ботағынан өҙөлөп төшкән һары япраҡ. Донъя еле хөкөмөнә ҡалған.   Яҙмыштың ҡырыҫ  еле  Таңһылыуҙы  тормоштоң төрлө кимәлдәрендә, төрлө тарафтарында һынай. Уның яҙмышындағы ҡаты   ҡырауҙар   миҙгеле   Ишемйәрҙә   башлана.   Был   ауыл,   бер ҡараһаң,   Башҡортостанда   һымаҡ,   әммә   унда   Рәсәй   сәйәсәте хөкөм һөрә. Ишемйәр мәктәбе директоры Николай Григорьевичтың һүҙҙәрендә   ана   шул   ҡанһыҙ   золомдоң   бөтә   тәбиғәте   асыла: «Үҙебеҙҙең славян хөкүмәте беҙҙе ҡайғырта... Сәйәсәт шундай. Элекке фермалар ҙа, келәттәр ҙә, леспромхоздар ҙа яйлап шул центрҙарға  күсерелә.  Уларға эйәреп,  ян-яҡтағы  рус  булмаған халыҡтар ҙа рус ауылына күсенә. Халыҡ болғана. Ҡан ҡатыша. Йәки  асси-ми-ля-ция!   Ил буйлап тотош  шундай кам-па-ния!» Сит рух менән күҙе тонған Таңһылыу Ишемйәрҙә Петрикка тормошҡа  сыға.   Кем   һуң  ул  Петрик?   Мәктәп   директорының һүҙҙәре  менән  әйткәндә:   «Петя  йүнһеҙ,   эскесе,   кеше  булараҡ Таняға тиң түгел. Берҙән-бер достоинствоһы - русич!» Таняның был   аҙымына  уны   аҙмы-күпме   белгән  һәр  кем   ҡаршы. Хатта Марфа әбей: ”Берүк йыҡма һүҙемде, берүк аяҡ аҫтына һалып тапама ҡарғышымды. Игелек күрһәтмәҫ улар,”
 – ялбара.  Таня уларҙың   береһен   дә   тыңламай,   хатта   әхирәте   Фәнисәне   лә. Петрик - Таняның үҙе һайлап алған яҙмышы. Үҙе абынған иламаҫ, тиҙәр.   Бындай  хата   аҙым  бер   кеше  тормошонда  әллә   ни  ҙә түгелдер.  Тик  тотош  бер  милләт  мөхитендә  Таня  берәү  генә түгел шул. Сит рухҡа суҡынып китеүселәр милләтте хәлһеҙләндерә. Таня - милләтебеҙ тәнендәге ауыр яра. Төҙәлерме ул яра?
Башҡа халыҡтарҙы рухһыҙландырыу, милләтһеҙләндереү сәйә​сәтен ҡаплар әсән Рәсәй үҙенә ниндәй генә битлек уйлап тапманы! Совет осоронда мәктәптәрҙә интернационалистар тәрбиәләйбеҙ тип яр һалдылар. Бөгөнгө көндә ул һүҙҙе толе-рантлыҡ  термины  менән  алмаштыра  һалдылар.   Нимә  һуң  ул  толерантлыҡ? Ул башҡортсаға түҙемлек, сабырлыҡ тип тәржемә ителә. Икенсе төрлө әйткәндә, ҙур һанлы милләт алып барған сәйәсәттең мәғәнәһеҙлегенә түҙемле, сабырлы булыу. Хәҙер килеп шундай һорау ҡуяйыҡ: ҙур һанлы милләт толерантлымы? Хатта шуларҙың рухын ҡабул иткән Таняға бына нәмә тип әйтәләр: «Шул башкирка-басурманкаға өйләнһәң, «ағай» тип һанамайым» (Петриктың кустыһының хатынан).
«һатлыҡ йән! Кәнтәй! Үҙ илендә үҙенекен тапмаған, сит-ят дин кешеһенә ҡапланған. Продажная!» (Быныһын Петриктың апаһы-укытыусы әйтә).
«Кем ул Таня? Жена? Тан-хы-лу? Ан нет, басурманка-а! Ишет-теңме, ба-сур-ман-ка-а! И точка!» (Быныһы Петриктың хөкөмө).
Минең уйлауымса, былар бөгөнгө тормоштоң күҙгә бәрелеп, йәнеңде әрнетеп торған бер күренеше. Авторҙың уйҙырмаһы түгел. Ошонан сы​ғып шундай һығымтаға килергә мөмкин: ҙур һанлы милләт Рәсәй субъекттарындағы аҙ һанлы милләттең үҙ аллы үҫешенә толерантлымы? Әлбитә, юҡ. Шуға күрә тормошсан булмаған уҡыу-уҡытыу методикалары, технологиялары менән милли мәк​тәптәрҙе, мәктәптә, ғаиләлә милли рухты бөтөрөргә тырыша Рәсәй сәйәсәте, Рәсәй мәғарифы.
Беҙҙең илдә аҙ һанлы милләттәрҙе урыслаштырыу кампанияһы үҙенсәлекле күсәгилешлеккә ҡоролған. Бына уларҙың бер нисәүһе: ярым-йорто ике теллелек, урыҫ теле - бөйөк тел, кеше кешегә дуҫ, туған, совет халҡы - берҙәм ғаилә, интернационалистар тәрбиәләйбеҙ Һ.6.; толерантлы граждандар тәрбиәләйек, Рәсәй халҡы - бер бөтөн халыҡ (теле һәм мәҙәниәте буйынса) һ.б.
Белеүебеҙсә, бөгөнгө көндә лә, мәктәптәрҙә милли телдәрҙе бөтөрөү хаҡында һүҙ юҡ түгел. Әгәр ҙә ошо политика өҫтөнлөк итһә, нимә көтә беҙҙе, беҙҙең буласаҡ балаларыбыҙҙы, милләттәштәребеҙҙе. Таня кеүек яралы яҙмышлы кешеләр булмаҫ башҡа тип әйтеп буламы? 
Совет осоронда ла, Рәсәй империяһы дәүерендә лә шәхес тәрбиәләү тураһында оноттолар, онота килеүҙе дауам итәләр. Сөнки шәхес төшөнсәһе милли үҙаң, милли рух, милли иман, милли тел, үҙ милләтеңдең яҙмышын ҡайғыртыу кеүек төшөнсәләр, психологик булмыштар, милли аҡыл менән дә бәйле. Шәхес һынында сит милләткә, уның мәҙәниәтенә, рухи ҡиммәттәренә, теленә ихтирам да бар. Рәсәй мәғарифы, сәйәсәте әсән шәхес тәрбиәләү ҡулай түгел.
Ринат Камал - уҡытыусы-яҙыусы. Был проблемалар уға бик тә таныш. Мәктәп ауырлыҡтарын үҙ елкәһендә татығандар ғына «Таня-Таңһылыу» романын яҙа алалыр. Яҙыусы донъяһы, әҫәренең даръяһы тормош һулышына яҡын, заманға ауаздаш. Уҡыусы ла уның әҫәренә битараф түгел.
Таңһылыу шәхесме? Петрик шәхесме? Ишемйәр мәктәбе уҡытыусылары шәхестәрме? Юҡ, был кимәлгә береһе лә күтәрелә алмаған. Әҫәрҙең идея-тематик йөкмәткеһенең бер үҙенсәлеге, бәлки, ошондалыр ҙа. Шәхес иң беренсе сиратта кешенең милли рухында сағыла. Яҙыусы ана шул хаҡта уйлана, уҡыусыларын уйланырға мәжбүр итә.
Таңһылыу бик тә кешелекле, тәрән хис-тойғоло, йомшаҡ күңелле, шағирәнә тәбиғәтле, башҡалар менән сағыштырып булмай торған үтә лә нескә бәғерле, гүзәл зат. Күпме ауыр​лыҡтар кисерһә лә, үҙ ҡайғы-хәсрәтен кеше йөрәгенә, бәғеренә һалып бармай. Ике һүҙенең берендә нисек тә булһа кеше күңелен күтәрерҙәй («Бирешмә, капитаным», «Капитан, капитан, улыбнитесь...» һ.б.) йылы һүҙ таба белә. Уның күңеле шар асыҡ. Ул рухы менән Таняға әйләнһә лә, холҡо менән үҙ милләтенең үҙенсәлектәрен, менталитетын юғалтмаған. Бына шуныһы менән ул бөйөк зат.
Таняның милли тойғоһон уятыр әсән, күрәһең, автор уны Рига яҡтарына ла ебәреп ала.
 Үҙ әсәһенең телен белмәгән әсән латыштар ҙа уны оялта. Әммә бында Таняны иң ғә​жәпләндергәне шул: партияның ҡала комитеты секретары латыш телендә сығыш яһай. Залда ултырыусыларҙың яртыһы уны аңламай, уға русса һөйләргә ҡуша. Бына нәмә ти уларға секретарь: «Бында, латыш ерендә, йәшәйһегеҙ икән, латыш һыуын әсәһегеҙ, икмәген ашайһығыҙ, уның тупрағына баҫып йөрөйһөгөҙ икән, уның телен дә ихтирам итегеҙ, ул илдең учреждениеһында эшләйһегеҙ икән, уның һөйләшен дә белегеҙ! Был - мотлаҡ, был - тәбиғи. Әгәр ҙә теләмәһәгеҙ, уның учрежде​ниеларында эшләмәгеҙ, уның һыуын эсмәгеҙ, икмәген еймәгеҙ, ерендә йәшәмәгеҙ». Суверенлы дәүләт түрәһенең һүҙе шулай булырға тейеш тә. Уның һүҙҙәре Таняны уйландыра, аптырата. Донъяның ошондай төбәге лә бар икәненә инана ул. Шуға ла хатында был тормошта үҙенең кемлеген танырға мәжбүр була: «Донъя, кешеләр әсән, ахырыһы, мин артыҡ йөк кенә. Мәғәнәһеҙ булды тормошом!» Ул туған телен белмәүенә лә уңайһыҙлана, уны өйрәнергә ниәтләй, аптырағас: «Өйрәнергә һис ҡул етмәй» -тип үҙен аҡларға ла тырыша. Туған телен иҫенә төшөрөү ҙә Таня әсән ҙур һынылыштыр. Туған телде өйрәнеп кенә белеп булмай, шул телдә тамырланалар. Уның рухы был аҡылды үҙ итә алмайҙыр, күрәһең. Үҙ итергә һуңдыр ҙа инде. Әммә ләкин ул үҙ мөхитендә, үҙе йәмләгән донъяла, үҙе аралашҡан кешеләр күңелендә үҙ булып ҡалды. Үҙ кешенән дә ҡәҙерлерәк нур   ҡалдырҙы,   яҡтылыҡ   сәсте.   Кемеһенеңдер   был   донъяға баҡҡан күҙен асты, ҡандан килгән хәтерен ҡуҙғытты.
Минең уйлауымса, үкенескә ҡаршы был проблема бөгөнгө көндә лә хөкөм һөрә. Туған телен өйрәнеүгә күп кешеләрҙең, хатта абруйлы кешеләрҙең “ҡулы етмәй”. Милләтем, халҡым, туған телем тип янып йөрөгән милләттәштәребеҙҙең үҙ балалары башҡортса белмәүе лә уйландыра. Һәр беребеҙ был эште үҙенән башларға тейеш түгелме икән?  
Мәктәп директорының ҡатыны Полина Сергеевна ла - ике ҡандың, ҡатнаш никахтың емеше. Таңһылыуҙың был донъянан китеүен ул бик ауыр кисерә. Ул кисерештең төпкөлөндә ниндәйҙер мәғәнә ята. Ул мәғәнә, бәлки, был тормоштоң мәғәнәһеҙлеге -сит рухтың, бәғерһеҙ рухтың кешенең иң нескә милли сат​ҡыларын, осҡондарын юҡҡа сығарыу, хис-тойғоларҙы ҡыҫыу, иҙеүҙер. Ана шул мәғәнә Полинаның Фәнисәгә яҙған хатында бер аҙ асыла биреп ҡала. Мәҫәлән: «Арабыҙҙан иң ҡәҙерлебеҙҙе тартып алды... Был тәҡдир-вәхшилек!.. Үҙем яңы бер нәмәгә төшөндөм. Элек елбәҙәк ҡыҙыҡай булғанмын икән. Хәҙер генә донъяны, уның рәхимһеҙ йөҙөн аңлай-таный башланым. Ошо йәшемэсә бер ҡатлы көйө йөрөгәнмен». Полинаның күңел донъяһы менән Таңһылыуҙыҡы бер ни тиклем оҡшаш. Таңһылыу-бер ҡандан яралған зат. Ғаилә, урам, мәктәп уның милли рухын емергән. Заман һулышы уны сит рухҡа этәргән. Полинаның булмышында ике ҡандың (мордва, урыҫ) ҡушылмаһы ҡайнай. Тимәк, Таняның үлеү ваҡиғаһы (стресс-тетрәнеү) уның ҡандан килгән (генетик) хәтерен, мордва хәтерен уятҡандай.
Башҡорт әҙәбиәтендә, бигерәк тә шиғриәттә, туған телдең кеше тормошонда ниндәй әһәмиәткә эйә булыуы тураһында күп кенә һәйбәт-һәйбәт әҫәрҙәр барлыҡҡа килде. Тел - милләттең үҫешендә төп күрһәткес. Ә бына проза жанрында, эпик киңлектә, роман һынлы киң ҡоласлы әҫәрҙә ана шул проблема етдилегендә сағылыш тапмағайны әле. Милләттең тамыры милли телдә, милли рухта, милли аҡылда. Кешенең эске кисерештәренең һәр сыңы, ауазы, моңо миллилек менән бәйле. Күренекле яҙыусы Ринат Камал бер кеше күңелендәге милли рухтың юҡҡа сығыу эҙемтәләрен, фажиғәһен Таңһылыуҙың Фәнисәгә яҙған хаттары аша асып биргән. Яҙыусы милләтте, кешелекте иҫкәртә, сит рухтан, ят рухтан һаҡланырға саҡыра. Ҡан менән бирелгән милли хәтерҙе тәбиғи рәүештә йәшәтергә өндәй.
Ысынлап та, Таңһылыу образы - типик образ.Әҫәр геройҙарының прототиптары бар. Ваҡиға Күгәрсен районының Ишбирҙе ауылында булған ваҡиғаға ауаздаш, исемдәре лә тап килә, Таңһылыуҙы белгән кешеләр ҙә, уҡыусылары ла тере. 
Таңһылыуҙың ғүмерен ят тарафтың дауылдары туҙҙырҙы. Бер гөл, бер сәскә күҙен йомһа, милләттең бер тамыры өҙөлә. Ана шул милли тамырҙарыбыҙҙы ҡоротмайыҡ тип Ринат бөтә милләт донъяһына яр һала. Шул мәғәнә менән был роман ҡиммәтле, уның авторы ла һиммәтле.
2.Ринат Камалдың повестарында бөгөнгө көн проблемаларының сағылышы.
А.Ринат Камалдың “Ҡасыу” повесы.
Тоталитар йәмғиәт шарттарында дөйөм​ләштерелгән фекерҙән тайпылыусы кеше​ләрҙе диссидент тип атайҙар ине. Ундайҙар күберәк сәйәсәт, әҙәбиәт, сәнғәт әлкәһендә осраны. Сәйәси ҡоролош, йәшәү йә ижад итеү әсән шарттар менән ризаһыҙлыҡ — диссидентлыҡҡа илтеүсе төп сәбәптәр. Ар​табан билдәле: эҙәрләнеүгә дусар ителеү, төрлө яһалма кәртәләр арҡаһында түҙеп торғоһоҙ хәлгә еткерелеү. Бынан һуң икенсе төрлө фекерләүсе йә үҙенә-үҙе ҡул һала, йә сит илдә һыйыныу урыны эҙләргә мәжбүр була. Бик һирәктәргә генә тәтей һуңғы мөмкинселек.
Рәссам Рәфҡәт Йыһангиров — Ринат Ка​малдың «Ҡасыу» повесындағы үҙәк образ. Ул башын ижадҡа һалған. Кешеләр аһ итер​лек, донъяларҙы шаулатырлыҡ картиналар яҙыу— уның маҡсаты. Ижадҡа башкөллө бирелеүенең сәбәбе лә бар. Йөҙөм исемле һылыу Рәфҡәттең мөхәббәтенән баш тарта. Донъяның бар ҡото хәҙер яңы тыуасаҡ кар​тиналарҙа ғына...
Майпәреүәз исемле икенсе ҡыҙҙың мөхәббәтен рәссам хәҙер үҙе ҡабул итмәй. Әгәр ҙә мәсьәлә уңай хәл ителһә, ваҡиғалар бөтөнләй икенсе йүнәлеш алыр ине лә бит (әммә был осраҡта әҫәр әҫәр булмаҫ ине).
Ринат Камал Рәфҡәтте диссидентлыҡҡа этә​реүгә сәбәп булырҙай ошондай күре​нештәрҙе билдәләй: ысын ижади эш әсән шарттар юҡ, аҡсаға мохтажлыҡ, хөкүмәттең сәнғәткә битарафлығы, училищела бергә эшләгән коллегаларының көнсөллөгө, сим​волдар стилендәге картиналарҙы халыҡтың ' аңламауы... «Хөкүмәт әсән завод, фабрика бар, колхоз, совхоз бар, уның әсән күргәҙмә лә, сюрреализм да, реализм да, хатта мәҙәниәт тигәненең үҙе лә юҡ, буғай»
, — тип ҡуя әҫәр геройы. Ул күңеленән үҙ-үҙе (игеҙәге) менән бәхәсләшә. Күңелендә ике тойғо көрәшә: береһе сит илгә китеүҙе яҡлаһа, икенсеһе (игеҙәге) «сит ил һине көтәме?» тип шикләнә. Ниһайәт, тәүге тойғо еңә... Хәҙер килеп автор Рәфҡәтте ғәйепләй башлаған кеүек. Ғәйепләүҙе повестағы икенсе бер образ — Дейник «әйтә»: «Улар (йәһүдтәр) донъяға һибелгән, тыуған ерҙә​ренең ҡайҙа икәнен дә аңғарырлыҡ түгел, ә башҡорттар?.. Башҡорт — Урал балаһы, ул еренә сат йәбешеп ята, ер-һыу уның әсән бөтәһе лә...» Дейник Рәфҡәтте сит илгә ки​теүҙән баш тартырға өгөтләй: «Ағасты ят ту​праҡҡа күсереп ултыртһаң, ҡороп та ҡуя...»
Эйе, «Сит илдә солтан булғансы, үҙ илеңдә олтан бул...» Артабанғы ваҡиғалар үҫешенән күренеүенсә, Рәфҡәткә солтанлыҡ тәтемәй. Бәлки, үҙ илендә солтан уҡ булмаһа ла, ол​тан да булып йөрөмәҫ ине ул. Һәр хәлдә ал​да ни булырын беребеҙ ҙә күҙ алдына баҫтыра алырлыҡ әүлиә түгелбеҙ.
Рәфҡәттең Франция менән бәйле тормо​шо (ғүмеренең икенсе осоро) тағы ла нескәрәк лиризм менән яҙылған. Бигерәк тә төш эпизоды хәтерҙә ҡалырлыҡ. Өнөңдә нимә уйлаһаң, төшөңә шул керә, тигәндәй, Рәфҡәттең тыуған ерен һағыныуы хаҡын​дағы әрнеүле уйҙарынан шул аңлашыла: сит илдә ҡуш ҡуллап көтөп тормайҙар икән дә!
Ринат Камал бында ла үҙе әсән ғәҙәти хат алымына, өндәш һөйләмдәргә мөрәжәғәт итә һәм дөрөҫ тә эшләй: повесть шул арҡа​ла, артыҡ һүрәтләүҙәрҙән азат булып, ыҡ​сым форма апа. Яҙыусының оҫталығы шун​да: роман күләмендәге материал кескәй по​весть ҡалыбына һыя. Ә йөкмәтке ҡайһылай ҡоласлы!
Һүҙ башында, һәр кемдең диссидент​лыҡҡа үҙ ҡарашы бар, тигәйнем. Ысынлап та, берәүҙәр, имеш, сит илгә китеп ҡотол​маһалар, уларҙы ниндәй яҙмыш көтөр ине, тип хафаланып хәбәр һалғанда, яҙыусы бөтөнләй икенсе фекерҙә. Повестағы икен​се бер персонаж Рудольф Нуриев реплика​ларынан аңлатып бирә алмаҫлыҡ күңел тө​шөнкөлөгө, ҡот осҡос трагизм һулышы бөр​көлә: «Беҙ — француз да, башҡорт та түгел, ә ике арала ҡалған имгәктәр... Беҙҙе Францияла — француз тип, Башҡортостанда баш​ҡорт тип ҡабул итмәйҙәр», «Илем дә, телем дә юҡ, эйе, милләтем дә... Илем дә, миллә​тем дә сәхнә булды, тик бөгөн янымда ту​ғандарым юҡ, тәҙрә аша тыуған ҡырҙарым​ды, Өфөм, Аҡ Иҙелде күрмәйем...» Ниндәй аяныслы, ғазапланыулы уйҙар! Ринат Камалдың кешенең хис-тойғоларын оҫта һүрәтләү маһирлығының ярылып ятҡан кәүҙәләнеше был!
Повестың атамаһы ла серле һәм ҡыҙыҡһындырыусан. «Кемдән йә иһә нимәнән ҡа​сыу?» — тигән һорау тыуа. Әҫәрҙең есеменә хас исем ҡушыу ҙә үҙе бер оҫталыҡ бит әле (юғиһә, журнал вариантында бер атама бу​лып, китап итеп баҫылғанда икенсе исем алған әҫәрҙәр ҙә осрай. Һәр хәлдә Ринат  Камал исемде берәгәйле ҡуша). Повесть ата​маһына ҙур мәғәнә һалынған. Бер яҡтан, рәссамдың картинаһы шулай  исемләнгән, икенсе яҡтан, сит илдән һыйыныу урыны һо​рау, өсөнсөнән, социалистик реализмдан бүтән ижад алымына мөрәжәғәт итеү. Ә бы​на автор үҙе шундай аңлатма бирә: «Ҡа​сыу... Был тормоштан, кешеләрҙән ҡасыу... Кешенең был донъянан, күнегелгәндән, ҡәҙимгелектән биҙеүе...» Әммә, ҡасыуҙары (үҙ-үҙеңдән ҡасып та булмай) еңелме? Күпме ыҙа, фажиғәләр һағалай был юлда! Бәлки, ҡасыу дөрөҫ тә түгелдер, кәрәк тә түгелдер? Үҙгәртеү, яңыртыу, камиллашыр әсән бүтән саралар юҡмы? Был һорауға яуап — һәр кешенең үҙендә. Һәр кем был донъяны үҙенсә биҙәй, үҙенсә ҡора, ҡаршы​лыҡтарҙы ла үҙенсә еңә. Тик япа-яңғыҙ то​тош йәмғиәт фекеренә ҡаршы барыуы еңел түгел: елгә ҡаршы борсаҡ һибеү менән бәрәбәр.
Үкенескә ҡаршы, был күренеш беҙҙең көндәргә лә хас. Сәйәсәт, сәнғәт, фән, спорт өлкәһенән күп кенә таланттарыбыҙҙы юғалтабыҙ.Әммә бөгөнгө көн әһелдәрен сит илдә икенсе нәмә ҡыҙыҡһындыра. Ул да булһа аҡса. Ләкин шуны оноторға ярамай: үҙ –үҙеңдән ҡасып ҡотолоп булмай. Тыуған тел, ил, ер һағындыра, үҙенә тарта. 
Б.Ринат Камалдың “Бәлә” повесы.

«Бәлә» повесын алайыҡ. Әҫәр​ҙең төп геройы совхоз директоры Камил Ғайсин бөтә көсөн, һәләтен дөйөм эшкә, үҙе етәкселек иткән хужалыҡҡа бирә. Әммә тоталитар тәртиптәр йәшәгән заманда хужалыҡ етәксеһенең аяҡ-ҡулдарын һәр төрлө инструкциялар, юғарынан төшкән күрһәтмә-ҡарарҙар тышаулап тора. Ниндәй генә эш башлайым тиһәң, шул ҡанун-ҡағиҙәләргә ба​рып һөрлөгәһең. Камил иһә, яңғыҙ «революционер», ана шул тышау-сынйырҙарҙан ҡотолорға, параграфтар шырлығынан үтергә маташа, һәм үҙенең ниндәй хәтәр юлға баҫыуын да аңлай: «Төҙөгөң, техни​каңды көйлө тотҡоң килһә, төрлө сүрәткә керәһең... Юҡтың көнө шул юлға төшөрә бит... Теләһәң, ул председателде, механикты бөгөндән үк тотоп төрмәгә яп! Шулай яҙған: һин ике ут араһынан, ҡыл күперҙән үтәһең. Үттең —оттоң, абындың — отолдоң. Бүтән әмәл юҡ. һин бер яңғыҙың үҙеңсә йәшәй алмайһың». Үҙ аҡылы менән йәшәргә, үҙе бел​гәнсә эшләргә ынтылғандарҙы йәмғиәт ҡанундары ғәфү итмәй. Герой аңлауынса, «ҡағыҙҙа яҙылған закон бар, ҡарыҙҙа яҙылмаған законы бар тормоштоң. Күбеһенсә нәҡ ошо яҙылмаған закондар ысынбар​лыҡта көслөрәк булып сыға ла. Кешеләр, ирекле рәүештәме, ирекһеҙ​ҙәнме, улар буйынса йәшәй». Яҙылған закондарҙы боҙһаң да — һин ғәйепле,   яҙылмағандарына ҡаршы  барһаң да  һине  юҡҡа  сығаралар.
Совхоз директоры Ғайсин, яҙылған һәм яҙылмаған закондарға ҡаршы күтәрелеп, партия райкомының беренсе секретары Дележных менән бәрелешә (һуңғыһы районда сикләнмәгән власть менән фай​ҙалана, үҙен ер кендеге итеп тоя). Көрәш аяуһыҙ. Ахыр сиктә үҙал​лылыҡҡа ынтылған етәксегә тыныс ҡына эшләү түгел, йәшәү мөмкин​леге лә ҡалмай. Ул тапала, иҙелә. Вазифаһынан бушатыла, эскегә бирелә, ә ғүмере алйоттар шифаханаһында — йәмғиәт ҡанундары ме​нән килешергә теләмәүселәр әсән төрмәлә — ослана.
Минең уйлауымса, был әҫәрҙә бөгөнгө көн проблемалары аныҡ сағылған. Беҙ хәҙер ҙә повестағы кеүек осраҡтарҙы йыш осратабыҙ.Ғайсин кеүек кешеләр бөгөнгө көндә лә йышыраҡ осраһын ине. Белеүебеҙсә, ғайсиндар – үаллылыҡҡа ынтылған кешеләр – үҙ вазифаһында ҡалмай, урынынан бушатыла.
Персонаждарҙы уратып алған мөхитте сағылдырғанда, уларҙы «яҙылмаған закондар» буйынса йәшәргә мәжбүр иткән совет ысын​барлығы тураһында, һөйләгәндә, автор рәсми пропагандала күккә сө​йөп маҡталған ҡағыҙҙағы закондарҙың «бысраҡ, керле тәнде ҡаплау әсән» хеҙмәт итеүсе «төҫлө сағыу күлдәк» кенә булыуын раҫлай. Ана шул «төҫлө сағыу күлдәк»те аяуһыҙ асып, йәмғиәттең «бысраҡ, керле тәнен» көндәлек ваҡиғалар, кешеләрҙең тормош-көнкүрешенә бәйле деталдәр ярҙамында, аныҡ шәхестәрҙең яҙмышы аша бирә. Рухи азат​лыҡҡа ынтылған шәхес менән тоталитар йәмғиәт араһындағы мөнәсә​бәттәрҙе прозаик ниндәй ҙә булһа ғәҙәттән тыш хәл-ваҡиғаларҙа тү​гел, ә беҙҙең күнегелгән тормошобоҙ картиналарында бөтә ҡырҡыу​лығында һүрәтләй (әйтәйек, Камил етмешенсе йылдарҙағы дессидент-маҙар түгел, ә үҙ ерендә, илендә йәшәүсе, «ерем» тип йән атыусы агроном-етәксе). Шул уҡ ваҡытта әҙип-тикшеренеүсе йәмғиәттең кешене юҡҡа   сығарыуға   «булышлыҡ»   итеүсе   юлдарын   һәм   ысулдарын   да ышандырғыс итеп аса. Мәҫәлән, был «көс» —урындағы партия функционерҙары.
«Бәлә» повесын әҙәби йәмәғәтселек һәм уҡыусылар даирәһе баш​ҡорт прозаһының үҙенсәлекле яңылығы тип ҡабул итте. «Ҡыҙғаныс​ҡа ҡаршы, беҙҙең бөгөнгө ҡатмарлы ысынбарлығыбыҙҙа психик ауы​рыуҙар ҙа, улар нигеҙендә ваҡытһыҙ трагик үлемдәр ҙә булып тора. Быға тиклем беҙҙең әҙәбиәттә бындай хәлдәрҙе сағылдырыу тыйыл​ған тема ине,
 — тип яҙҙы ғалим Ғилемдар Рамазанов. — Ринат Камалов бындай сетерекле темаға арналған әҫәр яҙып, минеңсә, дөрөҫ эшлә​гән. Автор административ-тоталитар дәүерҙә партия аппаратындағы боҙоҡлоҡтарҙы фашлай».

